
E ô montava lê stesso e i so ciù cai

Parenti e amixi e a donna prediletta,

E i conseggê, che no-ô lasciavan mai.

A nave stessa da l'Eroe diretta,

Pe provvedighe i mezi necessai

Pe uña çittæ in Aïti ciù perfetta,

E un travaggio animâ da lê credûo

Di Caraibi all'audassia un schêuggio dûo.

Co-a stessa sccetta generoxitæ,

Co-a quæ trattôu l'aveivan ne-a cabanna

I ospiti a bordo ëan da l'Eroe trattæ:

Gustâ in bäto do cocco e da bananna

O ghe fava ô prezûtto e i pescisæ,

Che a quella gente paivan tanta manna,

E ne-ô pûo catalan umidi e moili

O beschêutto e a galletta di Spagnolli.

Subito a bordo e feste do vixin

Villaggio giubilante ëan imitæ:

Pe tutta a nêutte a-ô son do chittarin

Ballavan i isolani co-i mainæ;

Nave e canoe con di fanæ de pin

Da poppa a prôa ëan tutte illuminæ;

E paiva tanta luxe raddoppiâ

Da-ô riverbero un vasto inçendio in mâ.

A bordo in mezo ä radda se sentiva

I crii, i evviva, i canti, a gran caladda,

Che fava a gente ne-ô villaggio e ä riva,

E l'ëa pù ripetûo d'in mezo ä radda

A gran caladda, i canti, i crii, i evviva;

E l'eco da montagna e da valadda

O triplicava ciæi e risonanti

A gran caladda, i crii, i evviva, i canti.

